
নীতিকণা।
১৫





ইচ্ছা





পুষিব না বলবতী অর্থ লালসায়, 

আমার হৃদয় হবে সন্তাপিত, তায়। 

সৌন্দর্য্যের তরে কভু না করিব আশা, 

হৃদয়ে পাবে না স্থান যশের পিপাসা। 

প্রবল ধনের আশা মনে না আনিব, 

নৃপতির চেয়ে ধনী আমায় ভাবিব। 

সংসারের জাল হ’তে অন্তরে রহিব, 

অনায়াসে মহাসুখে কাল কাটাইব। 

ধর্ম্মপথে নিরন্তর সমর্পিব মন, 

স্বাস্থ্যহেতু শরীরের করিব যতন। 

শরীর নীরোগ হবে শুদ্ধ হবে মন, 

করিব সতত তাহে ধর্ম্ম উপার্জ্জন।






 











গোলাপ





প্রফুল্ল গোলাপ পুষ্প করি দরশন, 

কত আনন্দিত হয় মানবের মন। 

কিন্তু তার সুকোমল পত্র সমুদয়, 

মুহূর্ত্ত সুন্দর থাকি ক্রমে ম্লান হয়।

